Entre o ano 1168 e o 1188, realízase o Pórtico da Gloria baixo a dirección do Mestre Mateo (encargo de Fernando II). Mateo resolve realizar un nártice  flanqueado por torres de base cadrada, e para salvar o desnivel do terreo, construíu a cripta, tamén coñecida como “catedral vella”. Ata o século XVI o Pórtico estaba aberto ao exterior; despois quedaría cuberto pola fachada barroca do Obradoiro. 
Distínguense na obra tres planos: o primeiro a cripta ou “Catedral Vella”, que representaría o mundo terreal cuberto pola bóveda celeste, mostrada nas figuras dos anxos portadores do sol e da lúa situados nas claves . O segundo sería o Pórtico da Gloria, simbolizando a gloria de Deus, a Xerusalén celeste.  E por último, o Año de Deus (prefiguración do sacrificio de Cristo, a luz que iluminará  o mundo), na clave da bóveda da tribuna superior, iluminando o mundo celestial como o sol e a lúa iluminan o terrestre.
A mensaxe do Pórtico está inspirada na Apocalipse de San Xoán que relata a segunda vida de Xesucristo.
O material empregado é granito e só mármore nalgún caso. Estivo policromad;, aínda se poden ver trazos da pintura.
O Pórtico é a culminación do románico con personaxes maxestosos e severos, pero  cun naturalismo nas actitudes e nas facianas que está a anticipar o gótico. Por iso, considérase unha obra de transición.

ANÁLISE

O nártice está cuberto por bóvedas de cruzaría; a portada que da paso ás naves estrutúrase en tres grandes arcos de medio punto, en correspondencia coas naves, sustentados por piares con columnas adosadas. O arco central, o dobre que os laterais, posúe tímpano e está dividido por un parteluz coa figura de Santiago.
Esta idea de pórtico resulta  herdanza dos arcos de triunfo romanos, engadindo á súa función propagandística a función didáctica.
Considérase que é a plasmación do Apocalipse de San Xoán, segundo o cal o templo representa a nova Xerusalén que descende do Ceo, insistindo na idea do fin do mundo. 
No arco lateral esquerdo reflicte temas do Antigo Testamento (creación de Adán e Eva, cativerio das tribos de Israel, descenso de Xesús ó Limbo) baixo a idea xeral da espera dos xustos pola chegada do Salvador. No dereito, temas do Novo Testamento co Xuízo Final, onde os condenados reciben o castigo e os elixidos son levados á Gloria. No arco central o descenso de Cristo á terra para xulgar ós homes e a Gloria.

Analizamos o conxunto desde abaixo:  soportes e arcos:

-Os soportes de columnas adosadas das arcadas posúen altas basas con figuras de monstros, son as bestas apocalípticas vencidas. Sobre o primeiro corpo destas columnas, nas xambas, as estatuas-columna, coas figuras, á dereita, dos Apóstolos, de curtas e coidadas barbas, portando códices, na esquerda os profetas con largas barbas e portando rolo pois non son autores de escritos. Son os enviados de Deus para difundir a súa mensaxe, como demostra nos rótulos das cartelas que portan, ao tempo que actúan de intermediarios entre os peregrinos (abaixo) e Deus (arriba).
Na fuste do parteluz, exquisitamente esculpida, a árbore de Xessé simboliza a xenealoxía de Cristo; no alto, a figura de Santiago sedente acollendo o peregrino, leva o bastón de peregrino e un pergamiño no que se le Deus envíame. Por dentro, de xeonllos en actitude penitente, o propio Mateo, popularmente coñecido como santo dos croques.
-Os arcos. No central, na arquivolta, en posición radial, os 24 anciáns do Apocalipse (coma venerables trovadores) afinando instrumentos musicais (maioritariamente de corda: fídulas, salterios, organistrum…), que levan nas mans frascos e redomas de perfume, con maxistral descrición. O tímpano presenta un Pantocrátor, un Cristo-Xuíz, resucitado, maxestático e hierático coroado como rei, en tamaño maior que o resto das figuras acorde coa perspectiva xerárquica, cos brazos e as mans abertos, mostrando as chagas; é un Cristo misericordioso, non ameazante, que ofrece a salvación. Rodéano os catro Evanxelistas (Tetramorfo) en actitude de escribir e apoiados cada un no seu símbolo (Lucas, touro; Marcos, león; Xoán, aguia; Mateo escribe sobre un ábaco –en recordo do seu oficio de cobrador de impostos, pois non sería propio facelo sobre o anxo que é o seu símbolo)  Na parte inferior, aos lados de Xesús, oito anxos portan os instrumentos da Paixón (a columna, a cruz, a coroa de espiñas...). No alto represéntanse as pequenas imaxes dos benaventurados gozando da presenza de Deus. Simboliza a Xerusalén celeste coa presenza dos elixidos, anxos e benaventurados.
No arco esquerdo de tres arquivoltas, Xesús baixa ao Limbo para liberar as tribos de Israel; tamén aparecen Adán e Eva, os patriarcas e antigos reis. No arco da dereita, da mesma traza, os condenados reciben o castigo mentres os xustos son levados á Gloria. Ambos arcos conectan co central por medio de anxos que levan desde cada lado as almas dos benaventurados, en forma de nenos espidos como imaxe simbólica do nacemento á vida eterna.

Estilisticamente, o Pórtico presenta unha perfecta proporción e serenidade clásicas, xunto coa elegancia do detalle,e  un canon estilizado.
 
É románico no planteamento xeral: na estrutura (arcos de medio punto, figuras nas arquivoltas dispostas radialmente), na temática (Pantocrátor cos evanxelistas), na composición con escenas xustapostas sen baleiros –horror vacui-, adaptándose ao marco arquitectónico, con escala xerárquica e figuras en disposición frontal.
[bookmark: _GoBack]Pero xa hai moito de gótico: o naturalismo, as anatomías máis realista (adivíñanse baixo vestimentas que se moven en múltiples pregas con volumen, xa menos xeometrizadas, de liña suaves), o incremento do volume de xeito que case chegan a ser esculturas de vulto redondo, a perda da rixidez, a disposición corporal –os pes xa non quedan colgantes-, a individualización de cada unha das personaxes, nas postura e especialmente nos rostros, nos xestos,  e a súa humanización a través da expresión; hai movemento, comunicación, emocións (dozura de Santiago, sorriso de Daniel).
Igualmente novo é o emprego de bóvedas de crucería.

As cores, maioritariamente perdidas, contribuían a dar vitalidade e dinamismo ó conxunto.
O Pórtico tivo súa repercusión na Catedral de Ourense, onde o Pórtico do Paraíso, presenta o mesmo esquema da arcada central.

